
   Ан тунсăхла

   Нестор Янкас | Сăвă

   Хăраха юлнишĕн тунсăхлан пуль,

Çурçĕрти чечекĕм — сар пикем.

Тухăçа та тинкерсе пăхан пуль

Ирсерен эс, савнă сар пикем.



Ман пуç урлă кĕшлетсе иртеççĕ

Анăçа хур кайăк картисем.

Кашнинех салам эп леçтересшĕн

Сан патна, юратнă сар пикем.



Чикĕре эп. Аслă çĕршыв пирĕн

Ирĕк, тулăх ешертĕр тесе

Эп постра тăратăп, каç-и, ир-и —

Пур сасса та тимлĕн итлесе.



Канăçсăр Амурĕ хумханать-и,

Çил таçтан леçет-и тар шăрши, —

Алла çирĕп пăшала тытап эп:

Канлĕ çитĕн тетĕп, ман çĕршыв!



Хăраха юлнишĕн тунсăхлан пуль,

Çурçĕрти чечекĕм — сар пикем.

Тухăçа та тинкерсе пăхан пуль

Ирсерен эс, савнă сар пикем.



Тунсăхна сирсем эс! Çĕршыв пирĕн

Сарлакан ем-ешертĕр тесе

Эп постра тăратăп, каç-и, ир-и —

Пур сасса та тимлĕн итлесе.

  